La lavina

(Leo Tuor, La lavina [impuls pil radio, matg 1999])

Mintga diesch quendisch onns muossa la natira mintgamai inagada puspei ils dents cun schar vegnir bovas ni lavinas. Quei ei nuot niev per quel che viva ellas muntognas. Da vegl enneu sa il muntagnard ch’el ha da s’adattar alla natira e buca il cuntrari. Il muntagnard sa aunc zatgei ch’el ha empriu dallas generaziuns avon el: ch’el sto haver respect. Tiel s’adattar e haver respect s’auda aunc ina tiarza caussa per quel che viva ella e culla natira: esser attents. Quei vul dir far stem dallas caussas, per exempel dall’aura, da midadas anetgas, dil secuntener dils animals selvadis e dumiastis ed aschia vinavon. Tut quei ei aschi sempel ch’ins ha emblidau ei. Il tipus dil muntagnard dat ei strusch pli. El ei buca pli differents dil carstgaun dil marcau. Ha surpriu las disas dil marcau. Ei vegn buca s’adattau pli alla natira, mobein al ritmus dalla maschina, dalla mobilitad totala, dil daner, dalla tecnica. Aschia eis ei vegniu ch’il muntagnard mira buca pli da finiastra ora tgei che l’aura fetschi, mobein ella televisiun silla Sulaika.

Era la natira vesa il muntagnard buca pli avon casa, mobein ella televisiun. Las catastrofas vesa el ella televisiun ed ha emblidau, che sch’el ei sedecidius da star ellas muntognas, sche sa el vegnir en situaziuns da lavinas nua ch’el sto midar siu tamtam da mintgadi, star en casa e spitgar, dar jass e spitgar e schar ir sco ei va.

Quei ei naturalmein buca fetg popular. Aber igl ei bien ch’igl ei aschia per regurdar che nus vivin ellas muntognas ella natira, che muossa mintgaton ils dents per metter nus, che savein bunamein tut, sin punt.

